
					ఈ పుట అచ్చుదిద్దబడ్డది

నను గర్వమున్నది యటు చూడవలదు - వినుతవిక్రమశక్తి వేఁడిఁ జూపెదను;

వఱలు నజ్జనకభూవరునింట నీవు - విఱిచిన విల్లు నీవిల్లును దొల్లి

యర్మిలి నిండార నమరులు విశ్వ - కర్మచే నొక్కటఁ గావించి రెలమిఁ

బురములు నిర్జింపఁ బోయెడునాఁడు - హరునకుఁ దగ నిచ్చి రందులో నొకటి2340

నావింటఁ ద్రిపురంబు లణఁచి రుద్రుండు - దా వీరగర్వముద్రారతుఁ డగుచు

నసహాయమున నేను నసురత్రయంబు - వసుధపైఁ గూల్చి తెవ్వరు నాకు నీడు?"

నని పల్క “చక్రి బుద్ధాకృతిఁ బూని - తునిమించెఁ గాక రుద్రునికి శక్యంబె”

యని యాడకాడకు నమరులు మునులు - సనకాదిహరిపార్శ్వచరులును బిలువ

విని రుద్రగణములు వినుపింప శివుఁడు - విని రోషమునఁ బోర విష్ణునిఁ బిలువ

సురగరుడోరగవరు లెల్లఁ గూడి - సరసిజాసనుఁ జేరఁ జని విచారించి

హరిహరసత్త్వంబు లరయుద మనుచు - మురవైరి కపుడు కార్ముకరాజ మిచ్చి

యిరువుర కెంతయు నెఱుక సేయుటయు - హరియు రుద్రుఁడు బోరి రరుదుగా నపుడు

నారాయణుని తీవ్రనారాచఘోర - ధారచే శివునికోదండంబు సగము

విఱిగి పేటెత్తిన వీక్షించి రపుడు - హరిశక్తి ఘన మని యమరు లందఱును
2350

ఇరువుర మాన్పి రాయీశుఁ డవ్వేళ - సురలచిత్తస్థితిఁ జూచి యావిల్లు

రయమున నాదేవరాతున కిచ్చె - జయధన్యుఁ డాతండు జనకున కిచ్చె

వనజలోచనుఁడును వలనొప్ప నిచ్చెఁ - దనచేతిచాప మత్తఱి రుచికునకు

జమదగ్ని కిచ్చె నిశ్చలమతి నతఁడు - జమదగ్ని నా కిచ్చె సదయుఁడై దీని

బెనఁకువ నది తొల్లి పేటెత్తియుంటఁ - గని నీవు విఱచితి గాక భూనాథ!

ఆవింటితోడిదె నరయ నాచేతి - యీవిల్లు నిదె చూడు మినవంశతిలక!

నెలకొని యీవిల్లు నీ వెక్కుపెట్టి - తలకొని బాణసంధానంబు సేసి

కడిమిచూపక నిన్నుఁ గదలనీ" ననినఁ - దడయక రోషించి దశరథాత్మజుఁడు

కన్నుల ఘనవహ్నికణములు దొరుఁగఁ - ద న్నెఱుంగని జామదగ్నితో ననియె.

"నిరుపమనిజశక్తి నీకుఁ గల్గుటయుఁ - దరమిడి రాజులఁ దరిమి చంపుటయు
2360

నెఱుఁగుదు నన్ను నీ వితరునిమాడ్కి - వెఱవకఁ బలికెదు బీరంబు మెఱసి

నీ వెఱుంగవు నాదు నిజబాహుబలము - నీ వెంతవాఁడవు నీచాప మెంత?

తె"మ్మని విలుఁ దీసి తెగువ మోపెట్టి - క్రమ్మఱ నత్యుగ్రకాండంబు దొడిఁగి

"నీకాళ్లు దెగవేసి నీగర్వ ముడిపి - నీకోప మడఁచెద నేఁ” డన్నఁ దలఁకి

యురుసత్వగర్వంబు నుబ్బును దూలి - పరశురాముఁడు రాముఁ బ్రార్థించి పలికె.

“నేను గశ్యపునకు నిల నిచ్చినాఁడఁ - గాన రాత్రులు నిల్వగా నేర దిచట;

ననుదినంబును మహేంద్రాచలంబునకు - జనవలె నటుచేసి చరణము ల్వలయు

నాకాళ్ళ నేయక నాపాలిపుణ్య - లోకమార్గంబు లాలోకింప నేయు

"https://te.wikisource.org/w/index.php?title=పుట:Ranganatha_Ramayanamu.pdf/98&oldid=429539" నుండి వెలికితీశారు

		 ఈ పేజీలో చివరి మార్పు 1 జనవరి 2024న 23:36కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

